
75

Primmo de tûtti, ciù de tûtti ardio,

Senza stancâse, nè fermâse mai

De çà de là, pe contro ô gia spedio

O brasso e a sciabbra contro i avversai,

E ô dà ne-ô stesso tempo tûtt’in gio

Rapide êuggiæ pe ammiâ, se ô vedde Opai;

E ô vedde ä fin poco distante e in mezo

A-i combattenti ch’ô fà ô diao e pezo.


76

Spallezzôu da-i ciù forti di so amixi,

Quæxi ô scannasse vittime a l’artâ,

E ô continuasse in campo i so servixi

A Maboia, ô se dava in destrigâ

A fa di sacrifizii de nemixi,

Tiando zù piccossæ da maxellâ,

E con ciù assæ ferocia che coraggio

O façeiva fra-i stessi immenso straggio.


77

O ghe corriva incontro a preçipizio

Appeña ch’ô veddeiva e ô criava Diego;

Eccome pronto pe compî ô to öfizio,

Venerando ministro, pe ripiego.

Ti ti æ lasciôu incompleto ô sacrifizio,

Mi fö in to vece ûn sacrifizio intrego;

Coscì dixendo: un colpo ô ghe mezûa

Pe arvîghe a testa e ô ghe ô tia zù ä dreittûa.


78

Questa sciabbrâ tremenda a l’ëa de quelle

Ch’ûsava a-ô tempo da cavalleria:

Comme se vedde a porpa co-i armelle

A uña sûcca, che in mezo a l’è spartia:

Ean coscì allôa d’Opai cranio e çervelle

Vixibili divisi in scimmetria;

Scicchè con litûrgia nêuva e illegittima

O sacerdote ô l’ëa spacciôu dä vittima.

